
До: д-р Зоран Трајчевски, директор на Агенцијата за аудио и аудиовизуелни медиумски услуги 
 
 
 Врз основа на член 76-в став 1 од Изборниот законик („Службен весник на Република Македонија“ 
бр.40/06, 136/08, 148/08, 155/08, 163/08, 44/11, 51/11, 142/12, 31/13, 34/13, 14/14, 30/14, 196/15, 35/16, 97/16, 
99/16, 136/16, 142/16, 67/17, 125/17, 35/18, 99/18, 140/18, 208/18 и 27/19 и „Службен весник на Република 
Северна Македонија“ бр. 98/19, 42/20, 74/21, 215/21, 58/24, 76/24 и 116/25), се доставува 
 
 

ПИСМЕН ИЗВЕШТАЈ 
ЗА ИЗВРШЕН НАДЗОР (МОНИТОРИНГ) 

 
 
1. Вид надзор: Надзор над изборното медиумско претставување 

2. Субјект на надзорот: Јавно радиодифузно претпријатие МАКЕДОНСКА РАДИОТЕЛЕВИЗИЈА Скопје, 
Македонска телевизија - Прв програмски сервис (МРТ1) 

3. Период опфатен со надзорот: 17 и 18 октомври 2026 година 

4. Датум на извршување на надзорот: 20 октомври 2026 година 

5. Предмет на надзорот:  

- Член 76-б став 3 од Изборниот законик („При известувањето во деновите на изборниот молк ќе се 
смета дека медиумите го прекршиле изборниот молк доколку емитуваат, односно објават какви било 
информации, фотографии, аудио и аудиовизуелни материјали поврзани со или во кои учествуваат 
учесници во изборите, какви било облици на медиумско известување кои се отворено или прикриено во 
функција на нечија изборна кампања и можат да влијаат врз одлуката на избирачите, податоци со кои 
го откриваат идентитетот на политичките субјекти и/или на поединци вклучени во инциденти или други 
неправилности на денот на гласањето, како и изјави од кандидати во изборниот процес, од учесниците 
во изборна кампања, од претставници на политички партии и од носители на функции во органите на 
власта“), а во врска со член 69-а став 2 од Изборниот законик („Изборната кампања започнува 20 
дена пред денот на изборите и во првиот и вториот круг на гласање не смее да трае 24 часа пред 
денот на изборите и на денот на изборите“).  

6. Констатации од надзорот: 

Со надзорот над изборното медиумско претставување емитувано на Јавното радиодифузно 
претпријатие МАКЕДОНСКА РАДИОТЕЛЕВИЗИЈА Скопје, Македонска телевизија - Прв програмски сервис 
(МРТ1) на 17 и на 18 октомври 2026 година, констатирани се прекршувања на член 76-б став 3, а во врска 
со член 69-а став 2 од Изборниот законик.  

 Имено, спротивно на членот 76-б став 3 од Изборниот законик, Првиот програмски сервис на 
Македонската телевизија, на 17 и на 18 октомври 2026 година, емитуваше две репризирани и една 
премиерна емисија во кои беа остварени интервјуа со носители на функции во органите на власта.  

Поточно, на 17 октомври од 00:03:55 до 00:50:32 и од 17:15:43 до 18:02:20 беа емитувани две репризни 
изданија од емисијата „На прва со Пеце и Нора“, која премиерно била емитувана на 16 октомври (18:41:00 - 
19:27:37). Во емисијата гостуваше Мирослав Лабудовиќ, заменик - министер за енергетика, рударство и 
минерални суровини. Тој во интервјуто говореше на актуелна политичка тема за македонското општество – 
отворање дата центри, но и за работата во Министерството, состојбата во Општина Центар и неговата 
кандидатура за градоначалник на Општина Центар на Локалните избори 2025. 

На 18 октомври, во репризното издание на емисијата – „До полноќ со Топалова“, гостуваше Димитар 
Ковачевски, пратеник во Собранието на Република Северна Македонија од редовите на партијата СДСМ. 
Емисијата премиерно била емитувана на 12 октомври (23:06:53 – 00:02:38), а потоа репризирана на 18 
октомври (14:01:19 – 14:57:11). Во неа, Ковачевски, како претставник и како поранешен функционер на СДСМ, 
говореше за актуелната состојба во партијата, за незадоволството на одредени нејзини претставници/чки, за 
неговата сегашна позиција во партијата и во Собранието на РСМ, за начинот на кој станал премиер на 
државата и претседател на СДСМ, како и за поразот на партијата на изборите во изминатите години.  

Дополнително, на 18 октомври, во премиерно издание на емисијата „На пладне“, која беше реализирана 
во три засебни делови, преку три интервјуа, гостуваше Горан Герасимовски, градоначалник на Општина 
Центар. Тој учествуваше во првиот дел од емисијата, во периодот од 12:00:04 до 12:21:25, и освен за својот 
приватен живот, говореше и за работата како градоначалник, како и за состојбата и сообраќајот во 
Општината. 

 

 

7.  Опис на прекршувањето:  

Спротивно на членот 76-б став 3, а во врска со член 69-а став 2 од Изборниот законик, Јавното 

радиодифузно претпријатие МАКЕДОНСКА РАДИОТЕЛЕВИЗИЈА Скопје – Македонска телевизија - Прв 
програмски сервис (МРТ1), на 17 и на 18 октомври 2026 година, емитуваше две репризирани и една 

премиерна емисија во кои беа остварени интервјуа со носители на функции во органите на власта (Мирослав 
Лабудовиќ, заменик - министер за енергетика, рударство и минерални суровини, со Горан Герасимовски, 
градоначалник на Општина Центар и со Димитар Ковачевски, пратеник во Собранието на РСМ од редовите 
на партијата СДСМ).  

 

8.  Предлог-мерка:  

Согласно член 76-в став 3 од Изборниот законик, Советот на Агенцијата да покрене прекршочна 
постапка пред надлежен суд против Јавното радиодифузно претпријатие МАКЕДОНСКА РАДИОТЕЛЕВИЗИЈА 
Скопје, Македонска телевизија - Прв програмски сервис (МРТ1). 

 

Сектор за програмски работи 

Датум на 
емитување 

Време на 
емитување 

Програма 

17.10.2026 
00:03:55 - 00:50:32 

17:15:43 - 18:02:20 

Во две репризни изданија на емисијата „На прва со Пеце и Нора“ 
беше емитувано интервју со Мирослав Лабудовиќ, заменик - 
министер за енергетика, рударство и минерални суровини.  

18.10.2026 12:00:04 – 12:21:25 
Во првиот дел од емисијата „На пладне“ беше емитувано интервју 
со градоначалникот на Општина Центар, Горан Герасимовски. 

18.10.2026 14:01:19 – 14:57:11 

Во репризно издание на емисијата „До полноќ со Топалова“, беше  
емитувано интервју со Димитар Ковачевски, пратеник во 
Собранието на Република Северна Македонија од редовите на 
партијата СДСМ. 


